
				આ પાનાનું પ્રુફરીડિંગ થઈ ગયું છે

રમી શિકાર પાછા ફરર્યા, નયનાવતી શુભ ગામ;

નેનકમલશા વહેપારીયો, આવ્યો તેણે ઠામ.  ૩૩૨

તે સસરો પ્રધાનનો, આવી લાગ્યો પાય;

આદરભાવ અદકો કરયો, બહુ વિધિ કરી પસાય.  ૩૩૩

ધન્ય ગામ ધન્ય ગોદરું, ધન્ય આજનો દીસ;

રાય પ્રધાન પધારિયા, પ્રસન્ન થયો મુજ ઇશ.  ૩૩૪

ઢાળ્યો પાટ કનકતણો, વેર્યાં પુષ્પ ચોપાસ;

કુંમકુંમ છાંટા દેવડાવિયા, રંગમહોલ અવાસ.   ૩૩૫

તરિયાં તોરણ બાંધિયાં, મોતિયે પુરાવ્યા ચોક;

દૂધે ઉમર ધોવડાવિયા, અજુવાળ્યા બહુ ગોખ.  ૩૩૬

ચંદન ને વળિ અરગજા, મર્દન કરયું શરીર;

ફુલેલ અંગે સારિયાં, ઉત્તમ ગંગોદક નીર.  ૩૩૭

ભાવતાં ભોજન કરાવિયાં, વિવિધ મેવા પકવાન;

મુખવાસ લવિંગ એલચી, બીડલે બાસઠ પાન.  ૩૩૮

ભોજન કરિને ઊઠિયા, ઢાળ્યો ઢોલિયો એકાંત;

આણ્યા પાસા સોગઠાં, ભાંગવા મનની ભ્રાંત.  ૩૩૯

વહેવારીયો કરે ચાકરી, દીપક સ્ત્રીને હાથ;

રાય પ્રધાન ત્યાં બેઊ છે, અન્ય નહીં કો સાથ.  ૩૪૦

રાય વનિતાની વાત જે, જાણે છે સાહ આપ;

સતી કન્યા સુલક્ષણી, પવિત્ર વાત વિચાર.  ૩૪૧

વાત કહાડી રમવાતણી, પવિત્ર વાત વિચાર;

ચાર વિના રમવું કશુ, બેનો શો વહેવાર.  ૩૪૨

રાય પ્રધાન ભિલ્લુ થયા, જોવા સરખી વાત;

એક મેર તો પદ્મિની, સામો તેનો તાત.  ૩૪૩

ચારે જણ બહુ ચતુર છે, જોવા સરખી વાત;

લાગી ઝ઼ડ પાસાતણી, સહુ હરખે મન સાથ.  ૩૪૪

પહેલી વાત સસરો કહે, ભાંગવા મનનો ભેદ;

હવે પોબાર પડે જેહના, તે સત્ય સાચો વેદ.  ૩૪૫

ન પડે (તો) જૂઠો જાણવો, ખેદ ન કરશો કાંય;

એમ કહીને ઢાળિયા, ચોપટ પાસા ત્યાંય.  ૩૪૬

